
	Veza:
	Vaš akt broj: 01-456/19 od 25.2.2019. 


Agencija za zaštitu ličnih podataka u Bosni i Hercegovini je zaprimila vaš akt Veze, kojim tražite mišljenje u vezi davanja podataka lica iz javnog i društvenog života, kao i lica koja obavljaju javne funkcije u FBiH, o periodu njihovog studiranja, položenim ispitima sa ocjenama, postignutom uspjehu tokom studija i završetku studija, a na osnovu Zakona o slobodi pristupa informacijama u Federaciji Bosne i Hercegovine („Službene novine FBiH“, br. 32/01 i 48/11).

U vezi vašeg zahtjeva, obavještavamo vas da Agencija nije nadležna da daje mišljenje u postupku rješavanja konkretnih zahtjeva za pristup informacijama pristiglih javnim organima po osnovu Zakona o slobodi pristupa informacijama, već je obaveza javnog organa da u svakom konkretnom slučaju ispita sve okolnosti i sami donesu odluku u pogledu davanja informacija, shodno tom zakonu. Iz navedenog razloga, u odnosu na vaše obraćanje Agenciji, možemo vas generalno uputiti na odredbe Zakona o zaštiti ličnih podataka (“Službeni glasnik BiH”, broj: 49/06, 76/11 i 89/11) (u daljem tekstu: Zakon) koje se odnose na davanje ličnih podataka.

U vezi s naprijed navedenim, a na osnovu člana 40. stav (2) tačka g) Zakona, Agencija daje sljedeće: 
M I Š LJ E NJ E
Zakon je donesen u cilju zaštite ljudskih prava i osnovnih sloboda svih lica na teritoriji Bosne i Hercegovine, naročito prava na privatnost i zaštitu podataka u pogledu obrade ličnih podataka koji se na njih odnose. 
Općenito, davanje ličnih podataka predstavlja jednu od radnji obrade ličnih podataka koja je regulisana članom 17. Zakona. U skladu sa odredbama ovog člana, kontrolor može dati lične podatke trećoj strani ukoliko ista ima pravni osnov da dobije i dalje obrađuje lične podatke koje traži. Pravni osnov za davanje ličnih podataka može biti, prije svega utvrđen javni interes, a potom zakonom utvrđena nadležnost ili zakonit interes treće strane, te saglasnost nosioca ličnih podataka. Propisani pravni osnovi nisu postavljeni kumulativno, što znači da je dovoljno postojanje jednog od tih osnova za davanje ličnih podataka trećoj strani. Saglasnost nosioca ličnih podataka nije potrebna ukoliko je ispunjen neki od uslova iz člana 6. Zakona, naročito ukoliko se radi o javnom interesu (član 6. stav (1) tačka d) Zakona).
Shodno navedenim odredbama Zakona, utvrđeni javni interes je samo jedan od pravnih osnova za davanje ličnih podataka, dok je prema Zakonu o slobodi pristupa informacijama isključiv osnov, pa čak i u slučaju kada je utvrđen izuzetak od davanja informacije u cilju zaštite prava na privatnost. 
Dakle, utvrđen javni interes je iznad ličnog prava na privatnost, te je kao primarni osnov za davanje ličnih podataka prepoznat Zakonom i Zakonom o slobodi pristupa informacijama. Čak i u situaciji kada je izvjesno da će doći do zadiranja u privatnost konkretnog lica, javni organ je dužan dati lične podatke trećoj strani, odnosno informaciju sa ličnim podacima, ukoliko je to opravdano javnim interesom.

Zbog posla kojeg obavljaju i javnih aktivnosti u društvu, nosioci javne funkcije i druge javne ličnosti izazivaju veću pažnju javnosti i interesovanje za njihov privatni život. Međutim, i ova lica uživaju pravo na privatnost i zaštitu ličnih podataka, mada u manjoj mjeri nego drugi pojedinci upravo iz razloga što su javne ličnosti. 
Studiranje, i informacije u vezi studiranja, kao što su na primjer ocjene, dužina studiranja, postignut uspjeh tokom studija itd., spadaju u privatnu sferu pojedinca. Pojedinosti u vezi studiranja sadrže informacije koje nisu bitne za obavljanje javne funkcije, pa je zadiranje u privatnost moguće jedino uz ispunjenje Zakonom propisanih uslova. 

Bez prejudiciranja odluke u ovom slučaju, mišljenja smo da bi davanje podataka o pojedinostima u vezi studiranja bilo kojeg lica, pa i lica iz javnog i društvenog života, kao i lica koja obavljaju javne funkcije u FBiH, bez prethodno utvrđenog javnog interesa, bilo suprotno Zakonu. 

